
brahmōvāca
jñātō’si mē’dya sucirānnanu dēhabhājāṃ

na jñāyatē bhagavatō gatirityavadyam Á
nānyattvadasti bhagavannapi tanna śuddhaṃ

māyāguṇavyatikarādyadururvibhāsi Á Á 1 Á Á

rūpaṃ yadētadavabōdharasōdayēna
śaśvannivṛttatamasaḥ sadanugrahāya Á

ādau gṛhītamavatāraśataikabījaṃ
yannābhipadmabhavanādahamāvirāsam Á Á 2 Á Á

nātaḥparaṃ parama yadbhavataḥ svarūpa -
mānandamātramavikalpamaviddhavarcaḥ Á

paśyāmi viśvasṛjamēkamaviśvamātman
bhūtēndriyātmakamadasta upāśritō’smi Á Á 3 Á Á

tadvā idaṃ bhuvanamaṅgala maṅgalāya
dhyānē sma nō darśitaṃ ta upāsakānām Á

tasmai namō bhagavatē’nuvidhēma tubhyaṃ
yō’nādṛtō narakabhāgbhirasatprasaṅgaiḥ Á Á 4 Á Á



śrīmadbhāgavatamahāpurāṇam tṛtīyaskandhē navamō’dhyāyaḥ

yē tu tvadīyacaraṇāmbujakōśagandhaṃ
jighranti karṇavivaraiḥ śrutivātanītam Á

bhaktyā gṛhītacaraṇaḥ parayā ca tēṣāṃ
nāpaiṣi nātha hṛdayāmburuhātsvapuṃsām Á Á 5 Á Á

tāvadbhayaṃ draviṇagēhasuhṛnnimittaṃ
śōkaḥ spṛhā paribhavō vipulaśca lōbhaḥ Á

tāvanmamētyasadavagraha ārtimūlaṃ
yāvanna tē’ṅghrimabhayaṃ pravṛṇīta lōkaḥ Á Á 6 Á Á

daivēna tē hatadhiyō bhavataḥ prasaṅgā -
tsarvāśubhōpaśamanādvimukhēndriyā yē Á

kurvanti kāmasukhalēśalavāya dīnā
lōbhābhibhūtamanasō’kuśalāni śaśvat Á Á 7 Á Á

kṣuttṛṭtridhātubhirimā muhurardyamānāḥ
śītōṣṇavātavarṣairitarētarācca Á

kāmāgninācyuta ruṣā ca sudurbharēṇa
sampaśyatō mana urukrama sīdatē mē Á Á 8 Á Á

yāvatpṛthaktvamidamātmana indriyārtha -
māyābalaṃ bhagavatō jana īśa paśyēt Á

tāvanna saṃsṛtirasau pratisaṅkramēta
vyarthāpi duḥkhanivahaṃ vahatī kriyārthā Á Á 9 Á Á

ahnyāpṛtārtakaraṇā niśi niḥśayānā
nānāmanōrathadhiyā kṣaṇabhagnanidrāḥ Á

daivāhatārtharacanā ṛṣayō’pi dēva
yuṣmatprasaṅgavimukhā iha saṃsaranti Á Á 10 Á Á

tvaṃ bhāvayōgaparibhāvitahṛtsarōja
āssē śrutēkṣitapathō nanu nātha puṃsām Á

yadyaddhiyā ta urugāya vibhāvayanti
tattadvapuḥ praṇayasē sadanugrahāya Á Á 11 Á Á

nātiprasīdati tathōpacitōpacārai -
rārādhitaḥ suragaṇairhṛdi baddhakāmaiḥ Á

yatsarvabhūtadayayāsadalabhyayaikō
nānājanēṣvavahitaḥ suhṛdantarātmā Á Á 12 Á Á

puṃsāmatō vividhakarmabhiradhvarādyai -
rdānēna cōgratapasā vratacaryayā ca Á

ārādhanaṃ bhagavatastava satkriyārthō
dharmō’rpitaḥ karhiciddhriyatē na yatra Á Á 13 Á Á

śaśvatsvarūpamahasaiva nipītabhēda -
mōhāya bōdhadhiṣaṇāya namaḥ parasmai Á

viśvōdbhavasthitilayēṣu nimittalīlā -
rāsāya tē nama idaṃ cakṛmēśvarāya Á Á 14 Á Á

yasyāvatāraguṇakarmaviḍambanāni
nāmāni yē’suvigamē vivaśā gṛṇanti Á

tē naikajanmaśamalaṃ sahasaiva hitvā
saṃyāntyapāvṛtamṛtaṃ tamajaṃ prapadyē Á Á 15 Á Á

yō vā ahaṃ ca giriśaśca vibhuḥ svayaṃ ca
sthityudbhavapralayahētava ātmamūlam Á

bhittvā tripādvavṛdha ēka uruprarōha -
stasmai namō bhagavatē bhuvanadrumāya Á Á 16 Á Á

lōkō vikarmanirataḥ kuśalē pramattaḥ
karmaṇyayaṃ tvaduditē bhavadarcanē svē Á

yastāvadasya balavāniha jīvitāśāṃ
sadyaśchinattyanimiṣāya namō’stu tasmai Á Á 17 Á Á

yasmādbibhēmyahamapi dviparārdhadhiṣṇya -
madhyāsitaḥ sakalalōkanamaskṛtaṃ yat Á

tēpē tapō bahusavō’varurutsamāna -
stasmai namō bhagavatē’dhimakhāya tubhyam Á Á 18 Á Á

tiryaṅmanuṣyavibudhādiṣu jīvayōni -
ṣvātmēcchayā’’tmakṛtasētuparīpsayā yaḥ Á

rēmē nirastaratirapyavaruddhadēha -
stasmai namō bhagavatē puruṣōttamāya Á Á 19 Á Á

yō’vidyayānupahatō’pi daśārdhavṛttyā
nidrāmuvāha jaṭharīkṛtalōkayātraḥ Á

antarjalē’hikaśipusparśānukūlāṃ
bhīmōrmimālini janasya sukhaṃ vivṛṇvan Á Á 20 Á Á

yannābhipadmabhavanādahamāsamīḍya
lōkatrayōpakaraṇō yadanugrahēṇa Á

tasmai namasta udarasthabhavāya yōga -
nidrāvasānavikasannalinēkṣaṇāya Á Á 21 Á Á

sō’yaṃ samastajagatāṃ suhṛdēka ātmā
sattvēna yanmṛḍayatē bhagavān bhagēna Á

tēnaiva mē dṛśamanuspṛśatādyathāhaṃ
srakṣyāmi pūrvavadidaṃ praṇatapriyō’sau Á Á 22 Á Á

ēṣa prapannavaradō ramayā’’tmaśaktyā
yadyatkariṣyati gṛhītaguṇāvatāraḥ Á

tasmin svavikramamidaṃ sṛjatō’pi cētō
yuñjīta karmaśamalaṃ ca yathā vijahyām Á Á 23 Á Á

nābhihradādiha satō’mbhasi yasya puṃsō
vijñānaśaktirahamāsamanantaśaktēḥ Á

rūpaṃ vicitramidamasya vivṛṇvatō mē
mā rīriṣīṣṭa nigamasya girāṃ visargaḥ Á Á 24 Á Á

sō’sāvadabhrakaruṇō bhagavān vivṛddha -
prēmasmitēna nayanāmburuhaṃ vijṛmbhan Á

utthāya viśvavijayāya ca nō viṣādaṃ
mādhvyā girāpanayatātpuruṣaḥ purāṇaḥ Á Á 25 Á Á

maitrēya uvāca
svasambhavaṃ niśāmyaivaṃ tapōvidyāsamādhibhiḥ Á
yāvanmanōvacaḥ stutvā virarāma sa khinnavat Á Á 26 Á Á

athābhiprētamanvīkṣya brahmaṇō madhusūdanaḥ Á
viṣaṇṇacētasaṃ tēna kalpavyatikarāmbhasā Á Á 27 Á Á

lōkasaṃsthānavijñāna ātmanaḥ parikhidyataḥ Á
tamāhāgādhayā vācā kaśmalaṃ śamayanniva Á Á 28 Á Á

śrībhagavānuvāca
mā vēdagarbha gāstandrīṃ sarga udyamamāvaha Á
tanmayā’’pāditaṃ hyagrē yanmāṃ prārthayatē bhavān Á Á 29 Á Á

bhūyastvaṃ tapa ātiṣṭha vidyāṃ caiva madāśrayām Á
tābhyāmantarhṛdi brahman lōkāndrakṣyasyapāvṛtān Á Á 30 Á Á

tata ātmani lōkē ca bhaktiyuktaḥ samāhitaḥ Á
draṣṭāsi māṃ tataṃ brahmanmayi lōkāṃstvamātmanaḥ Á Á 31 Á Á

yadā tu sarvabhūtēṣu dāruṣvagnimiva sthitam Á
praticakṣīta māṃ lōkō jahyāttarhyēva kaśmalam Á Á 32 Á Á

yadā rahitamātmānaṃ bhūtēndriyaguṇāśayaiḥ Á
svarūpēṇa mayōpētaṃ paśyan svārājyamṛcchati Á Á 33 Á Á

nānākarmavitānēna prajā bahvīḥ sisṛkṣataḥ Á
nātmāvasīdatyasmiṃstē varṣīyānmadanugrahaḥ Á Á 34 Á Á

ṛṣimādyaṃ na badhnāti pāpīyāṃstvāṃ rajōguṇaḥ Á
yanmanō mayi nirbaddhaṃ prajāḥ saṃsṛjatō’pi tē Á Á 35 Á Á

jñātō’haṃ bhavatā tvadya durvijñēyō’pi dēhinām Á
yanmāṃ tvaṃ manyasē’yuktaṃ bhūtēndriyaguṇātmabhiḥ Á Á 36 Á Á

tubhyaṃ madvicikitsāyāmātmā mē darśitō’bahiḥ Á
nālēna salilē mūlaṃ puṣkarasya vicinvataḥ Á Á 37 Á Á

yaccakarthāṅga matstōtraṃ matkathābhyudayāṅkitam Á
yadvā tapasi tē niṣṭhā sa ēṣa madanugrahaḥ Á Á 38 Á Á

prītō’hamastu bhadraṃ tē lōkānāṃ vijayēcchayā Á
yadastauṣīrguṇamayaṃ nirguṇaṃ mānuvarṇayan Á Á 39 Á Á

ya ētēna pumānnityaṃ stutvā stōtrēṇa māṃ bhajēt Á
tasyāśu samprasīdēyaṃ sarvakāmavarēśvaraḥ Á Á 40 Á Á

pūrtēna tapasā yajñairdānairyōgasamādhinā Á
rāddhaṃ niḥśrēyasaṃ puṃsāṃ matprītistattvavinmatam Á Á 41 Á Á

ahamātmā’’tmanāṃ dhātaḥ prēṣṭhaḥ san prēyasāmapi Á
atō mayi ratiṃ kuryāddēhādiryatkṛtē priyaḥ Á Á 42 Á Á

sarvavēdamayēnēdamātmanā’’tmā’’tmayōninā Á
prajāḥ sṛja yathāpūrvaṃ yāśca mayyanuśēratē Á Á 43 Á Á

maitrēya uvāca
tasmā ēvaṃ jagatsraṣṭrē pradhānapuruṣēśvaraḥ Á
vyajyēdaṃ svēna rūpēṇa kañjanābhastirōdadhē Á Á 44 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

tṛtīyaskandhē navamō’dhyāyaḥ Á Á

